
(NamDU o’qituvchisi)
ODAM SAVDOSIGA QARSHI KURASHISHNING HUQUQIY ASOSLARI
          Ma’lumki, O’zbekiston Respublikasida huquqiy demokratik davlat qurish, adolatli fuqarolik jamiyatini barpo etish yo’lida amalga oshirilayotgan keng qamrovli islohotlarning asosiy maqsadi inson va fuqarolarning huquqlari, erkinliklari hamda manfaatlarini himoya qilishdir. Inson huquqlari umumjahon deklaratsiyasi, 4-moddasiga ko’ra, “Hech kim qullikda yoki erksiz holatda saqlanishi mumkin emas: qullik va qul savdosining barcha ko’rinishlari taqiqlanadi”. Shuningdek, O’zbekiston Respublikasi Konstitutsiyasining 26-moddasida belgilanganidek, “Hech kim qiynoqqa solinishi, zo’rovonlikka, shafqatsiz yoki inson qadr-qimmatini kamsituvchi boshqa tarzdagi tazyiqqa duchor etilishi mumkin emas”. Yuqoridagilardan ko’rinib turibdiki, O’zbekiston Respublikasida inson huquq va erkinliklarini ta’minlashning milliy va xalqaro asoslari yaratilgan. Shunday bo’lsa-da, bugungi kunda ushbu sarhad bilmas jinoyat - noqonuniy daromad kеltiruvchi asosiy biznеs turlaridan biriga aylangan. Ma’lumki, odam savdosi-insonning hayoti, erkinligi va huquqlaridan mahrum qilib, birovlarning qo’lida qul bo’lishga mahkum etish, insonlar umriga zomin bo’lish, ularning erki, taqdiri va kelajagini oyoqosti qilishdek eng og’ir va jirkanch jinoyatlardan sanaladi. Bugungi kunda huquqiy adabiyotlarda odam savdosi transmilliy jinoyatchiligi haqida huquqshunos olimlar tomonidan turlicha ta’riflar keltirilgan. Huquqshunos olima Repiskayaning fikriga ko’ra, ”Odam savdosi deganda, shaxsni sotib olish yoki unga qarshi qaratilgan boshqa qonunga xilof bitimlarni, shuningdek, shaxsni qo’lga kiritish va undan har qanday shaklda ekspluatatsiya qilish maqsadida va ayirboshlashni bildiradi”. 
O’zbekiston Respublikasi ijtimoiy yo`naltirilgan bozor iqtisodiyotiga asoslangan huquqiy dеmokratik davlat sifatida insonning qadr-qimmati, huquq va manfaatlarini kafolatlaydi. Shuning uchun ham mamlakatda odam savdosiga qarshi kurash - davlat faoliyatining asosiy yo`nalishlaridan biri bo’lib qolmoqda. Chunki ushbu muammo davlatning milliy xavfsizligiga, barqaror rivojlanishiga tahdid soladi, iqtisodiyot asoslarini izdan chiqaradi, inson huquqlari va manfaatlariga jiddiy putur yеtkazadi.Odam savdosining ijtimoiy xavfliligi, ushbu jinoyatning vujudga kelishi va tarqalishi sabablarining yaqqol ko’rinib turganligi va dolzarbligi unga qarshi kurash mexanizmining nafaqat xalqaro miqyosda, balki har bir davlat uchun alohida va samarali tizimi yaratilishi zarurligidan dalolat beradi.
Mutaxassislarning fikrlaricha odam savdosiga qarshi kurashning ustuvor profilaktik chora-tadbirlari sirasiga quyidagilarni kiritish mumkin:

· huquqni muhofaza qilish organlari tomonidan xorijiy davlatlarda ishga joylashtirish bilan shug’ullanuvchi yuridik shaxslar faoliyati ustidan nazoratni kuchaytirish; 




· aholining huquqiy savodxonligi va axborot bilan ta’minlanishini oshirish; 

· g’ayriqonuniy migratsiyaga qarshi kurash bilan shug’ullanuvchi yuqori professional tayyorgarlikka ega bo’lgan xodimlar yordamida migratsion nazoratni kuchaytirish, shuningdek, qonunga zid migratsiya haqida ma’lumotlarni almashinuvini amalga oshirish maqsadida ushbu organlarning xorijiy davlatlarning tegishli organlari bilan hamkorligini kuchaytirish lozim bo’ladi;

· odam savdosi bilan shug’ullanuvchi jinoiy guruhlarga O’zbekiston Respublikasi chegaralarini tegishli chegara va bojxona nazoratisiz kesib o’tishga imkon beruvchi barcha hufyona yo’llarni bartaraf etish.Yoshlarni axloqiy tarbiyasi darajasini oshirish, mustaqil fikrlovchi va hayotga komil ishonch bilan qarovchi yoshlarni tarbiyalash zarur. O’zbekiston Respublikasi davlat organlarining odam savdosiga qarshi kurash sohasidagi ichki hamkorligi mexanizmini takomillashtirish lozim. 
         O’zbekiston Respublikasi fuqarolarni bu turdagi jinoyatning mudhish oqibatlaridan asrash, himoyalash ushbu jinoiy xatti-harakatdan jabr ko‘rganlarga amaliy yordam ko‘rsatilishiga doir chora-tadbirlarning huquqiy bazasi yaratilishi bilan bir qatorda majmuaviy yo‘nalishlar ham belgilab olingan. Bulardan ko‘rinib turibdiki, bu o‘ta dolzarb, muhim ish barcha tashkilot va muassasalar, ayniqsa, huquqni muhofaza qiluvchi idoralar hamda jamiyatning ma’naviy hayotiga bevosita mas’ul tashkilotlar oldiga kechiktirib bo‘lmaydigan, keng qamrovli ishlarni og‘ishmay bajarishdek katta vazifalarni qo‘ymoqda. Hozirda rivojlanish yo’lidan borayotgan davlatlar qatorida O`zbekiston Respublikasi ham shu huquqiy davlatchilik va fuqarolik jamiyati barpo etish bilan bog’liq jarayonlarda inson huquqlari va shaxs erkinligini ta`minlash yuzasidan samarali vositalarni qo’llash borasida bir qancha ijobiy tajribaga ega desak, xato qilmaymiz. O’zbekiston Respublikasi 2003-yildayoq 1949-yil 2-dekabrdagi BMTning "Odamlar savdosi va uchinchi shaxslar tomonidan fohishabozlikni ishlatilishiga qarshi kurash to`g’risidagi Konvensiya"ga, 2008- yilda esa "Odamlar, ayniqsa ayollar va bolalar savdosining oldini olish va bu qilmish uchun jazolash to`g’risidagi Konvensiya"ga, shuningdek, BMTning transmilliy uyushgan jinoyatchilikka qarshi kurash to`g’risidagi Konvensiyasini to’ldiruvchi Protokolini ratifikatsiya qilgan va shu bilan odamlar savdosi to`g’risida aholiga ma`lumot berish, uning qurbonlarini himoya qilish va bu sohada huquqni muhofaza qiluvchi organlar faoliyati samaradorligini oshirishga qaratilgan dasturlarni qo’llab-quvvatlash orqali uning oldini olish va unga barham berish majburiyatini o’z zimmasiga oldi. O’zbekiston Respublikasi Jinoyat kodeksining 135-moddasi jinoyat qonunida yangi normalardan bo’lib, uning hozirgi tahriri 2008-yil 17-aprelda O`zbekiston Respublikasining "Odam savdosiga qarshi kurash to`g’risida"gi O’RQ-154-sonli qonuni qabul qilinishi munosabati bilan kiritildi. Mazkur modda uch qismdan iborat bilib, 1-qismi odam savdosi, ya`ni odamni olish-sotish yohud odamni undan foydalanish maqsadida yollash, tashish, topshirish, yashirish yoki qabul qilish uncha og’ir bo’lmagan jinoyatlar qatoriga kiritilgan. Moddaning 2-qismida jazoni og’irlashtiruvchi holatlar nazarda tutilib, o’g’irlash, zo’rlik ishlatish bilan, ikki yoki undan ortiq shaxsga nisbatan, takroran yoki xavfli retsidivist tomonidan, xizmat mavqeidan foydalangan holda, O`zbekiston Respublikasining davlat chegarasidan olib o’tgan, kishi a`zolarini kesib olib, boshqa kishiga kichirish (transplantat) maqsadida sodir etilgan qilmish uchun javobgarlik belgilangan. Moddaning 3-qismi har ikkala qismdan ham og’irlashtiruvchi holatlarni nazarda tutgan, ya`ni o’n sakkiz yoshga to’lmaganligi aybdorga ayon bo’lgan shaxsga nisbatan sodir etilgan, jabrlanuvchining o’limiga yoki boshqa og’ir oqibatlarga olib kelgan holatlar, o’ta xavfli retsidivist tomonidan yoxud uyushgan guruh tomonidan yoki uning manfaatlarini ko’zlab sodir etilgan holatlarning ijtimoiy xavfilik darajasi yuqoriligi nazarda tutilib, ular uchun 12 yilgacha ozodlikdan mahrum qilish jazosi belgilangan. Bugun dunyo miqyosida tobora dolzarblik kasb etib borayotgan odam savdosi muammosidan O`zbekiston Respublikasi ham chetda emas. Mazkur muammoning oldini olish, unga qarshi kurashish, odam savdosi jabrlanuvchilarini har tomonlama himoya qilish borasida mukammal qonunchilik va bir qator huquqiy-me’yoriy hujjatlar bazasi takomillashtirildi. Ularning ijrosini o’z vaqtida ta’minlash esa eng dolzarb vazifalar sirasiga kirishi lozim. Bir so’z bilan aytganda, odam savdosiga qarshi kurashish bo’yicha O`zbekiston Respublikasida  mustahkam huquqiy asoslar yaratilgan. Ammo, asosiy masala shundaki, odam, avvalo o’zining qonuniy haq-huquqlarini to’liq anglab yetmas ekan, har qanday ko’lamdagi chora tadbirlar yetarlicha samara bermaydi. Har bir fuqaroning huquqiy madaniyatini yuksaltirish ushbu illatga qarshi kurashishda muhim ahamiyatga ega. Bu esa barcha davlatlarning o’zaro hamkorligiga ehtiyoj tug’dirib, bu borada davlatlararo va xalqaro tashkilotlar doirasida o’zaro mustahkam hamkorlik o’rnatish hamda o’zaro hamkorlikni kuchaytirish lozimligini taqazo etmoqda. 

